Meddwl am Marc


Marc Pennod 4 adnodau 26-34. 

Stori’r had yn tyfu a Stori’r hedyn mwstard.

Cwestiwn: Beth mae dweud fod teyrnas nefoedd yn debyg i had yn tyfu neu fel hedyn mwstard yn ei feddwl?  Beth yw’r cysylltiad rhwng stori’r heuwr (Marc 4:3-20) â’r storïau hyn?  Beth mae Iesu’n ei bwysleisio yn y storïau?

Beth yw’r elfennau sy’n gyffredin i’r storïau?

Yn y ddwy stori mae’r

· ffermwr yn gwasgaru had ar dir /  hedyn yn cael ei blannu.

· amser yn mynd heibio a’r had yn tyfu “heb i’r dyn wneud mwy”. 
· (adn 27)

· ŷd yn tyfu “ohono’i hun” /  yr hedyn yn tyfu i fod y planhigyn mwya yn yr ardd.

· y ffermwr yn gweld cynhaeaf / yr hedyn yn tyfu’n goeden i’r adar glwydo arni.

Roedd yr Iddewon yn credu mai’r hedyn mwstard oedd yr hedyn lleiaf ac roedd Iesu newydd ddweud mai hwn fyddai’r darlun o sut fyddai teyrnasiad Duw yn tyfu.  Beth mae Iesu’n dweud?
· Fod pethau bach yn troi’n bethau mawr dan ofal Duw?

· Fod teyrnasiad Duw yn mynd i fod mor fawr nes bod y byd i gyd yn gwybod amdano? 
Cwestiwn: Beth mae’r storïau hyn yn dweud wrthon ni am nerth Duw?
Mae Iesu’n dweud wrthym na fedr ein llygaid weld popeth sy’n digwydd o’n cwmpas.  Mae nerth Duw yn gweithio yn ein byd a thrwy ein bywydau heb i ni wybod am y peth.  Yr un nerth ag sy’n ffrwydro bywyd newydd i hedyn mwstard.  A’r nerth sy’n rhoi bywyd newydd i bawb sy’n ymddiried yn Iesu. 

Beth mae’n rhaid i ni wneud felly? Yn syml, gweithio dros Iesu a gadael iddo fe wneud y gweddill. Bargen dda?

Doedd y disgyblion ddim wedi deall mai nhw oedd yn gweld dechrau teyrnas Dduw wrth wrando ar Iesu’n eu dysgu. Doedden nhw ddim wedi deall y byddai ei neges yn ffrwydro yn fywyd newydd i galonnau pobl dros y byd i gyd. Doedden nhw ddim yn siŵr o ysytyr y darlun eu hunain (adn 33), ac roedd angen y Meistr i esbonio’r cyfan iddyn nhw. R’yn ni fel y disgyblion ag angen yr un Meistr i’n dysgu ni hefyd. 

Gweddi: Diolch dy fod yn ymddiried cyfrinachau teyrnas Dduw i ni.  Diolch am y pethau bach sy’n troi’n bethau mawr dan dy ofal di.  Helpa ni i weithio ar dy ran ac i wneud hynny yn dy enw’n unig.  Amen .

